
Trun – la capitala dil cant                                                                                                                                                                          
En duas jamnas envida Trun alla fiasta districtuala                                                                                                                                                                     
Che la cultura da cant da chors ha ina groda e ferma tradiziun en Surselva ei 
enconuschent. Quei fatg ha motivau il Chor cecilian da Trun d’organisar egl onn 
giubilar «Sut igl ischi 2024 - 600 onns Ligia Grischa» la 46avla Fiasta da cant 
districtuala. Ils 15 da zercladur vegn il vitg a star cumpleinamein ell’enzenna dil cant. 
30 chors cun da quei da 950 cantaduras e cantadurs separticipeschan. El mument 
vegnan las davosas preparativas fatgas. 

Fiastas da cant ein vitrinas nua che nos chors presentan lur products. Ellas documenteschan 
era il svilup dil cant da chors en nossa regiun. A Trun vegnan 17 chors mischedai, otg chors 
virils, treis chors d’affons e dus chors da giuvenils a sepresentar. Sco quei che la survesta 
davart talas fiastas muossa, ha Trun rutina d’organisar talas occurrenzas. Dallas 45 fiastas 
da cant sursilvanas ei tschun stadas a Trun. Plinavon ha Trun giu organisau 2012 la Fiasta 
da cant cantunala, sco era entginas fiastas districtualas da musica e pliras fiastas da cant 
cecilianas. Quella dad uonn stat sut il tetel «TRUN CONTA» e fa part dallas festivitads «Sut 
igl ischi 2024».
Ils chors
Cumparegliau cun la davosa fiasta da cant sursilvana, quella dils 2017 a Falera ei la summa 
dils chors indigens restada, denton ei il diember da cantaduras e cantadurs sereducius 
levamein. La gronda part dils chors sursilvans, numnadamein 29 vegnan a fiasta. Sper ils 
chors indigens semesira era in hospitont, il Männerchor Jenins. A Trun vegnan da quei da 
950 cantaduras e cantadurs a mussar tgei ch’ei san, denter quellas e quels 150 scolaras e 
scolars. 
Canzuns da pag
Fiastas da cant porschan als chors ina buna caschun da demonstrar lur qualitads.  A Trun 
vegnan ils 30 chors ad interpretar 95 canzuns da pag, 11 dapli ch’avon siat onns a Falera. 
Da quellas 95 cumposiziuns ein 75 en romontsch, originalas ni translatadas. Las autras ein 
da lungatg engles, tudestg, latin ni d’autras culturas linguisticas. In cumponist indigen che ha 
conjunctur’ aulta a Trun ei Flavio Bundi. 9 chors vegnan ad interpretar en tut 13 
cumposiziuns dad el. In program interessant dat gl’ensemble cantus firmus surselva. “Ier ed 
oz” numna Clau Scherrer sia producziun da pag. Sper ina cumposiziun fetg pretensiusa da 
Gion Andrea Casanova stattan sis parts dalla “Stiva da filar” da Tumasch Dolf. E quella 
“Stiva” ha in stretg ligiom cun Trun e sia fiasta “Sut igl ischi”. Avon 100 onns, el zercladur 
1924, ha Tumasch Dolf dau cun siu Chor da costums dalla Val Schons quei giug a Trun e 
quei a caschun dalla fiasta centenara dalla Ligia Grischa. In fatg legreivel ei era ch’entgins 
chors contan canzuns premiadas a caschun dil “Festival da la chanzun rumantscha” a Trun 
ed a Zuoz. In auter fatg legreivel: il Chor mischedau da Surrein ha schau cumponer a posta 
per quella fiasta duas canzuns tenor texts dallas duas pli giuvnas cantaduras dil chor Amélie 



Rothmund e Felissia Candinas. Las producziuns da pag vegnan giudicadas da duas 
expertas e dus experts ch’enconuschan fetg bein il cant da chors en Surselva: David Lang 
da Rheinklingen (TG), Ursi Burkart-Merz dad Adligenswil (LU), Helene Haegi dad Eglisau 
(ZH) e René Aebi da Kreuzlingen (TG) ch’ei era il cau-expert da quella fiasta da cant.
Voluntaris
Ina tala fiasta stat sin treis pilasters. Primo - la part musicala: Cheu drov’ei in bien local sco 
zona da silenzi (baselgia s. Martin), localitads per cantar en (Sala d’art da Luis Defuns e sala 
dil Hotel Cruna) e localitads pils discuors d’expert (Museum Cuort Ligia Grischa). Secundo - 
la restauraziun: A Trun dat ei in “vitget da cant” cun quater tendas e duas salas. Ei dat stans 
da nutriment ed in menu da fiasta survius. Lura ina tribuna pil cant liber e divertiment, denter 
auter “Cantar cun Flurin Caviezel” (Center communal) ed ina tribuna pigl act festiv (plaz 
verd). En sala da cultura han amaturas ed amaturs dil ballapei la caschun da persequitar il 
giug dil campiunadi europeic Svizra-Ungaria. Terzo - las finanzas: Mintga chor 
ch’organisescha ina tala fiasta duess alla fin dallas fins haver in gudogn en cassa. Quei 
reussescha mo cun sponsurs pli che generus, cun in bien recav il di da fiasta e cun bia 
voluntaris. A Trun vegnan da quei da 300 voluntaris ad esser involvai ella fiasta. 
La fiasta
La fiasta entscheiva allas 08.00 cun l’arrivada dils chors e cun il til festiv dalla staziun da 
viafier el “vitget da cant”. La Musica da Trun embellescha quei act da beinvegni. Las 
producziuns da pag han liug en baselgia parochiala (09:00-18:30). Igl areal dil center 
communal e dalla scola vegn midaus en in "vitget da cant" cun tendas, salas e stans da 
nutriment. Las producziuns libras vegnan dadas denter las 13:30 e las 19:00 el Center 
communal. Igl act festiv cun plaids, la producziun dallas canzuns generalas e cun la 
publicaziun dils certificats a liug allas 19:30 sil plaz verd e vegn enramaus dalla Musica da 
Trun.  Allas 21:00 envidein nus a “Cantar cun Flurin (Caviezel)” e divertiment. In accent 
impurtont da quella fiasta ei il star da cumpignia, cantond e fagend fiasta da cuminonza. Il 
plan dil di sco era il plan tgi che conta cu en baselgia da s. Martin ein publicai sin nossa 
pagina d’internet www.trunconta.ch.

Il comite d’organisaziun
2022 han las delegadas ed ils delegai dil District da cant dalla Surselva surdau l’organisaziun 
da quella fiasta al Chor cecilian da Trun. Dapi lu lavura in comite d’organisaziun da 10 
persunas vid quei project. Flurina Bundi Steiner (finanzas e sponsoring), Norbert Decurtins 
(infrastructura), Justina Simeon e Clau Rensch (restauraziun), Gabriela Tambornino-
Mazzetta (persunal), Annina Cadruvi (marketing), Seraina Bundi Steiner (internet, traffic e 
segirtad), Judith Schnider (lottaria e decoraziun), Sandra Decurtins-Darms (secretariat) e 
Giusep G. Decurtins (president e part musicala). Il comite sesprova da realisar ina fiasta 
nunemblideivla cun numerusas culminaziuns canticas sco era cun muments divertents en 
emperneivla cumpignia. Il giavisch ei che tuttas visitadras, tuts visitaders modien la sera 
cuntents e cun in bien sentiment a casa. 
Trun: 30 da matg 2024

http://www.trunconta.ch

